
Ụmịedemede  
Isi okwu nchọcha a bụ mmetụta akwamozu nye ahụike n’Igbo Ẹzaa. 
Mbunuche nchọcha a bụ ịmata etu akwamozu Ẹzaa si akwada ahụike 
ndị mmadụ. E bukwa n’uche isite na nke a tụpụta arọ ga-enye aka 

n’ịhazi usoro akwamozu na-agaghị emegide ahụike ndị mmadụ. 
Nchọcha a bụ nke nkọwa. Ndị nchọcha gbasoro abụmoke na agbata 
afọ sere mmadụ iri na ise Dịka ndị njiri-mee nchọcha a. E ji njụmaza, 
nleta nsonyere na mkparịta ụka nweta njatụle nke ọrụ a. Ya bụ, e ji 
ajụjụ abụọ mere ihe. Mbunuche ajụjụ abụọ ndị ahụ bụ ịmata emereme 
akwamozu nke na-emegide ahụike n’Ẹzaa nakwa ụzọ e nwere ike isi 
hazigharịa ha n’ụdị na-agaghịzị emekpa ahụike ndị mmadụ ahụ. A 
gbasoro atụtụ mmetụta ọdịmara tụchaa njatụle ndị e nwetara. 
N’ikpeazụ, a chọpụtara na akwamozu ọdịnaala Ẹzaa nwere ọtụtụ 
emereme na-emegide ahụike ndị mmadụ. Emereme ndị ahụ 
gụnnyere: ilifu ozu, ịnụ nri onyi ovu, ifuchi ẹka l’ọnụ, ịnyagharị ozu, 
iwebe ozu ẹkwa na okpu, ịhapụ ozu n’ụlọ ọtụtụ ụbọchị, ọnọdụ ịgba 
mkpe nke ụmụ nwaanyị, ikiri ozu na ime ẹkwa. A chọpụtakwara na 
ọ bụrụ na ndị nhazi na nchekwa omenaala, ndị isi ọchịchị obodo, ndị 
ọrụ ahụike nakwa ọhanaeze tinyekọ aka, a ga-enwe ike ịhazigharị 
ememere ndị ahụ n’ụdị ha agaghịzị enwe ihe mmekpa ahụ nye ahụike 
ndị mmadụ. 
 
Ọkpụrụkpụ okwu: akwamozu, ahụike na mmetụta ahụike. 

Abstract 
This paper investigates the health challenges associated with 
traditional burial in Ezaa Igbo. The aim is to identify and understnand 
how some traditional burial activities in Ezza pose health challenges. 
The work also aims at suggesting alternative ways of reforming the 
traditional bural systems that are detrimental to health, for the general 
health of the people. The study adopted observation, interview and 
dialogue in data collection. Fifteen (15) participants were selected 
across different communities as research informants. Meanwhile, 
two research questions were used to achieve the research objectives. 
Functionalist approach was used as the analytical frameworks of the 
work. Meanwhile, it was observed that Ẹzaa traditionl burial has a lot 
of events that hamper the health of the participants. It was also 

observed that solution to the problem lies heavely on government’s 
intervention.  
Key words: funeral, health and health challenges. 

Mkpọlite 

Akwamozu so n’omenaala pụtakarịsịrị ihe n’ala Igbo gbaa gburu 
gburu.  Emereme na-apụtagasị ihe na ya nakwa usoro emereme ndị 
ahụ dabere na mba dị iche iche. Okeke (2024) kwadoro na usoro 
akwamozu Igbo bụ ọdịbendị. Nke a bụ maka na ndị mba ọ bụla n’ala 
Igbo nwere usoro pụrụ iche ha na-agbaso, nke na-adị iche n’usoro 
ndị ọzọ na-agbaso.  

Nchọpụta ụfọdụ egosila na usoro akwamozu abụghị ihe a ga-asị na o 
bidoro taa na mba ọ bụla. O nweghikwa onye ga-asị na ọ mara mgbe 
nke mba ọ bụla bidoro. Ugwu (2021) na-akwado na usoro akwamozu 
nke mba ọ bụla dị ọkpụ. Ọ rụtụkwara aka na nke mba ọ bụla nwere 
etu o si emetụta ndụ ndị mba nwe ya. Mana Nana (2022) na-esi agụgọ 
na akwamozu ọdịnaala nwere ajọ mmetụta karịa ezi mmetụta.  

Ka ọ dị, nchọpụta ụfọdụ na-agba ama na ajọ mmetụta nke akwamozu 
ọdịnaala n’ala Igbo karịrị akarị ma dịkwa n’ụdị dị iche iche. Nke a 
emeela ka e nwee ọtụtụ nchọcha n’ajọ mmetụta nke akwamozu n’ụdị 
dị iche iche. Mana imirikiti na nchọpụta si na nchọcha ndị ahụ na-
arụtụkarị aka n’ajọ mmetụta nye akụ na ụba na mmekọrịta ọhanaeze. 
O nwebeghi nchọcha pụtara ihe n’ụzọ doro anya ikwu ihe banyere 
mmetụta akwamozu nye ahụike ndị mmadụ. Nke a mere e ji elefere 
ọtụtụ emereme dị iche iche anya na-amaghị na ha so n’ihe na-etinye 
ndị mmadụ n’ụdị ọrịa dị iche iche nakwa ọnwụ nkwobi n’ụdị dị iche 
iche ta a. 

Nchọpụta egosila na ozu ọ bụla site n’ọnwụ ọ nwụrụ bu ọrịa na nje 
ọrịa dị iche iche. Emume a na-eme n’akwamozu nwere ike ime ka e 
bute nje ọrịa ma ọ bụ ọrịa n’amaghị ama. O mee, ọ bụrụ na e si n’ịkwa 

ozu nye ohere maka ọnwụ ndị mmadụ. Nke a bụ nnukwu nsogbu, ma 
bụrụkwa nsogbu kpalịrị nchọcha a.  

Ebe usoro akwamozu Igbo bụ ọdịbendị, ọ dị mkpa na e mere nchọcha 
a na mba na mba. Ọ bụ naanị oge e mere ya na mba na mba ka a ga-
enwe ike ịmata etu akwamozu nke mba ọ bụla si akwada ahụike ndị 
mmadụ nakwa ụzọ a ga-esi kwọọ nwaanyị ukwu wara. Ike kwe, ọ 
bụrụ na e meela nchọcha n’igosipụta mmetụta ya bụ akwamozu nye 
ahụike ndị mba ụfọdụ. Mana a bịa n’Igbo Ẹzaa, o nwebeghi ka e si 
mee nchọcha doro anya n’ụdị a. N’ihi nke a, mbunuche nchọcha a 
gụnyere: 
i. ịmata etu akwamozu ọdịnaala Ẹzaa si akwatụ ahụike ndị 
mmadụ n’Igbo Ẹzaa 
ii. ịmata etu a ga-esi gbochie nkwatụ akwamozu ọdịnaala Ẹzaa 
na-akwatụ ahụike ndị mmadụ 

Ya bụ, ọ bụghị ihe niile banyere akwamozu ka nchọcha a lebara anya. 
O lebara anya naanị n’emereme akwamozu ọdịnaala Ẹzaa na-akwatụ 
ahụike ma tụtakwa aro ga-enye aka n’imegharị emereme ndị ahụ etu 
ha agaghị emegidezị ahụike, ọ bụghị sọ n’Ẹzaa kama n’ala Igbo na 
mpụga ya.  

Ntụlegharị agụmagụ 

Okwu njimarụ 

Ọnwụ 

Ọkpalaeke (2018) mere ka a mata na e nwere ụzọ ọnwụ anọ n’ala 
Igbo. Ọ gụpụtara ọnwụ ndị ahụ dị ka: ọnwụ onye e chiri echichi, 
ọnwụ nna, ọnwụ nne na ajọ ọnwụ. O kwupụtara na ọ bụ ụdị ọnwụ 
onye nwụrụ na-egosi ụdị ọkwụkwa a ga-akwa onye ahụ. Dịka ọ 
gbakwụnyere, a na-akwa onye e chiri echichi n’ụzọ pụrụ iche karịa 
ka e si akwa onye nna ma ọ bụ onye nne. Metụta ajọ ọnwụ, Basden 

(1966) kwupụtara na ndị niile nwụrụ ajọ ọnwụ ka a na-etufu n’ajọ 
ọhịa.   

N’aka nke ya, Akaeze, Ezebube na Chukwuneke (2023) hụtara ọnwụ 
Dịka mgbanwe site n’ụwa anụ ahụ gaa n’ụwa ime mmụọ. Ya bụ, 
ọnwụ bụ myipụ anụ ahụ, ebe mmụọ na-anọgide. Ọ bụrụ na e wepụ 
mmụọ n’anụ ahụ, ihe fọrọ bụ ozu. Ozu ahụ na-eretọ n’ime nwa obere 
oge. Nke a mere ndị o metụtara na-eji agba mbọ iwezụga ya bụ ozu 
ka ọ ghara imekpa ha ahụ. Ụzọ mwezụga ozu ahụ na-apụta ihe dabere 
n’ụdị nkwenye na usoro emume ozu nke ha. N’ala Igbo, nkwenye na 
emume ozu na-apụta ihe n’akwamozu.    

Akwamozu 

Ogbonna (2005) kọwara na akwamozu bụ mmemme ọnwụ nke a na-
emere onye ọ bụla nwụrụ anwụ, iji nyere ya aka ka ọ laruo n’udo 
n’ebe nna nna ya nọ. Nke a pụtara na ihe ọ bụla e mere n’aha onye 
nwụrụ anwụ n’ihi ọnwụ ya bụ akwamozu. Mbiti (1970) na-esi agụgọ 
na ndị Afrịka na-akpachapụ anya n’ọkwụkwa onye nke ha nwụrụ 
anwụ. Ugwu (2021) mere ka a mata na ọ bụ naanị onye e nyere olili 
na ọkwụkwa kwesiri ekwesi na-alaru ala mmụọ. Nke ahụ na-egosi na 
elimozu na akwamzu na-agakọ. Ha ncha bụ emume a na-emere onye 
nwụrụ anwụ.  

N’elimozu na akwamozu, a na-enwe ọtụtụ emereme dị iche iche. Ọfọ 
(2022) gbara ama na e nwere ihe e ji maka ha eli ozu. Ụfọdụ n’ihe 
ndị ahụ ka o gosipụtara dịka: igbochi ísì si n’ure ozu, igbochi ndị 
ezinaụlọ onye nwụrụ anwụ ịhụ ka onye nke ha na-ere na ime ka onye 
nwụrụ anwụ nwee ike ịbanye na ndụ na-esote ọnwụ. Echiche ahụ na-
egosi na otu na mbunuche elimozu bụ maka ahụike ndị dị ndụ. Ọ bụrụ 
na e lighi ya, ísì ya ga-enye ndị dị ndụ nsogbu. Ọ bụghị sọ isi ya 
nwere ike imekpa ndị mmadụ ahụ. Ebe e nwere ọtụtụ emume a na-
emere ozu n’aha olili na ọkwụkwa, ụfọdụ n’emereme ndị ahụ nwere 

ike imetụta ahụike ndị mmadụ n’ụzọ ọjọọ, ọ kachasị  site na ya bụ 
ozu.  

Mmetụta ahụike 

Chuchuma (1994) kwupụtara na gburugburu mmadụ na-emetụta 
ahụike ya n’ebe ọ dị ukwu. Ọ gbakwụnyere na elerughi anya na ihe 
na-eme na gburugburu obibi ndị mmadụ so n’ihe na-ebute ọrịa dị iche 
iche ọ kachasị n’ebe obodo ka na-emepe emepe dịka ala Afrịka nọ. 
Nke ahụ na-egosi na ihe ọ bụla a na-eme na gburugburu ndị mmadụ 
nwere ike imetụta ahụike ndị ahụ ma ọ bụrụ na a kpachapụghị anya. 
E were ya tụnyere nchọcha a, akwamozu so n’ihe a na-eme na 
gburugburu ndị mmadụ. Akpachaghị anya nwere ike ime ka emume 
akwamozu mekpaa ahụike ndị mmadụ ahụ n’ụdi ibo ha ọrịa. Ọ bụ 
n’ịkwado echiche ahụ ka Adeforiti (2023) ji kwuo na emume elimozu 
na akwamozu na-emekpa ahụike ndị mmadụ ahụ. Dịka o mere ka a 
mata, ọtụtụ emume akwamozu na-emebi ma na-emetọ gburugburu 
obibi ndị mmadụ. Nke ahụ na-enye ohere maka ibute ọrịa n’ụdị dị 
iche iche. Ya bụ, ọ bụrụ na a kpachaghị anya n’emume a na-emegasị 
n’oge akwamozu, ụfọdụ n’ime ha nwere ike iwepụta ohere maka 
ndapụta ọrịa ma sikwazịa etu ahụ wetara ndị mmadụ ọnwụ. 
 
Ntụlegharị atụtụ 
Atụtụ mbụ a tụlegharịrị n’ọrụ a bụ Atụtụ ndịnọrụ. Atụtụ ndịnọrụ 
pụtara ihe site n’ọrụ Parsons (1951). Mbunuche atụtụ a bụ ịmata etu 
emume ntọmaja si apụta ihe n’igosipụta omenaala na nkwenye ndị 
mba ọ bụla. Sapkota (2025) kwuru na ndị kwenyere n’atụtụ ndịnọrụ 
kwenyere na akụkụ omenaala Dịka ntọmaja, nsiniwu na ewumewu 
na-arụkọ ọrụ iji gosipụta obodo ọ bụla n’uju. Ya bụ, atụtụ a nwere 
ihe e nwere ike ịgbado ụkwụ nyochaa etu emume omenaala nwere 
ike isi gosipụta agbụrụ Dịka ọpụrụ iche n’ebe agbụrụ ndị ọzọ nọ. 
Akwamozu bụ emume omenaala na-apụta ihe na mba na mba. Ọ bụ 
ezie na ọ bụ ozuru-Igbo-ọnu. Usoro emereme ya na-adị iche na mba 



IGBOSCHOLARS INTERNATIONAL JOURNAL of IGBO SCHOLARS FORUM 
for SOCIO-POLITICAL ADVANCEMENT (INC.) Volume 19 No 1, February, 2026 
ISSN: 2476-843x                                   

294 

 

na mba. Mgbe a na-eleru ya bụ usoro akwamozu anya, a na-eleru 
anya na njirimara otu mba. Ka ọ dị, Beck & Grayot (2021) kwuru na 
atụtụ ndịnọrụ nwere ike ileba anya na njikọ na nhazi nke omenaala 
na nkwenye, ma ghara ileru anya n’ọgbọ aghara na-esi na ha apụta 
nke na-eme ka  e nwee ihe mgbarụ ihu site na ya bụ omenaala. 
Echiche ahụ so n’ihe mere ụfọdụ ndị mmadụ ji akatọ atụtụ a. Ọ bụ 
ezie na atụtụ ndịnọrụ nwere ihe e nwere ike ịgbado ụkwụ nyochaa 
omenaala n’ụdị ịmata mba Dịka ọpụrụiche, o nweghi ihe e nwere ike 
ịgbado ụkwụ tụchaa mmetụta nke emume omenaala ọ bụla na mba. 
Nke a gosiri na atụtụ a enwezughi ihe niile e nwere ike iji rụọ ọrụ 
nchọcha a. Nke a mere ka e lebaa anya n’atụtụ ọzọ a kpọrọ atụtụ 
mmekọrịta ọdịmara.  

Akpụlụ (2023) mere ka a mata na atụtụ mmekọrịta ọdịmara si n’aka 
George Herbert Mead pụta. Rock (2016) mere ka a mata na otu n’ihe 
nleru anya nke atụtụ mmekọrịta ọdịmara bụ ịmata njirimara agbụrụ. 
Ha gbakwụnyere na ndị mba ọ bụla na-egosipụta onwe ha site 
n’ọdịmara dị iche iche, nke na-ejikọ ha ọnụ, ma bụrụkwa nke ha na-
emepụta n’igosi ihe dị iche iche banyere nsirihụ ụwa ha. Nke a na-
egosi na atụtụ a nwere ihe e nwere ike iji nyocha omenaala ndị mba 
n’ụdị igosipụta mba ahụ Dịka ọpụrụiche. Ka ọ dị, Stryker (2017) 
gbakwụnyere na atụtụ a na-akọwa na echiche mmadụ, ihe mmadụ na-
agabiga na omume mmadụ na-emetụkarị ọha. Nke a na-egosi na atụtụ 
a nwere ihe e nwere ike ịgbado ụkwụ nyocha etu emume omenaala ọ 
bụla e nwere na mba nwere ike isi metụta ọhanaeze. Ebe ọrụ a na-
eleru anya n’omenaala mba, ọ pụtara na atụtụ a nwere ihe e nwere 
ike ịgbado ụkwụ nyochaa ya bụ omenaala. Ọzọ, ebe ọrụ a bukwa 
n’uche inyocha mmetụta nwere ike isi n’emume omenaala mba pụta, 
atụtụ a nwekwara ihe e nwere ike ịgbado ụkwụ nyochaa mmetụta 
ahụ.  

Nchọcha e merela n’isi okwu 
Nwokọha (2022) mere nchọcha n’isi okwu ọ kpọrọ n’olu Bekee 
‘Socio-religious and economic implications of traditional funeral 
rites in Ezza land, Nigeria’, nke ntụgharị ya bụ ‘Mmetụta akwamozu 
ọdịnaala nye mmekọrịta ọhanaeze, okpukpere na akụ na ụba n’ala 
Ẹzaa nke Naịjirịa’. Mbunuche nchọcha ahụ bụ ịmata ụdị mmetụta 
nke akwamozu ọdịnaala nwe nye obibi ndụ na mba ahụ. Nchọpụta si 
na nchọcha ahụ gosiri na akwamozu nwere ezi mmetụta na ajọ 
mmetụka nye ndụ. Nchọcha ahụ na nke a yitere. Oyiyi pụtara ihe 
n’etiti ha bụ na ha ncha na-eleba anya na mmetụta akwamozu nke otu 
mba. Mana ebe nke ahụ leruru anya na mmetụta n’izugbe ya, nke a 
bu n’uche ịmata ihe banyere naanị otu ụdị ajọ mmetụta. 

N’aka nke ya, Ọfọ (2022) mere nchọcha n’isi okwu a kpọrọ n’olu 
Bekee ‘Burial in Igbo land: its psychological perspectives and 
financial burden’, nke ntụgharị ya bụ ‘Akwamozu n’ala Igbo: ọnọdụ 
ya nye uche na mmefu akụ’. O nweghi atụtụ a gbasoro mee nchọcha 
ahụ. Nchọpụta sitere na nchọcha ahụ dị n’ụdị abụọ. Nke mbụ 
metụtara ihe na-ebute oke mmefu akụ n’akwamozu, ebe nke abụọ 
metụtara mmetụta nke oke mmefu akụ nye obibi ndụ. Nchọcha ahụ 
na nke a abụghị otu ihe. Ka ọ dị, e sitere na nchọcha ahụ hụta mkpa 
ime nke a dị.  

Adeforiti (2023) mere nchọcha n’isi okwu a kpọrọ n’olu Bekee 
‘Public health implications of government negligence in human 
corpse management in South-West of Nigeria’, nke ntụgharị ya bụ 
‘Mmetụta nlefere anya goọmenti na-elefere emume ozu nye ahụike 
ọhanaeze n’ọdịda anyanwụ ala Naịjirịa’. Mbunuche nchọcha ahụ bụ 
ịmata etu e si eme emume ozu n’akụkụ ahụ nakwa mmetụta ya nye 
ahụike ndị mmadụ. O nweghi atụtụ a gbasoro mee nchọcha ahụ. Ka 
ọ dị, nchọpụta si na nchọcha ahụ gosiri na o nweghi iwu gọọmenti 
metụta emume ozu n’akụkụ mba ahụ niile. Ọzọ, a chọpụtakwara na 
etu e si eme ozu na mba ahụ na-emebi mmiri ndị mmadụ, na-



IGBOSCHOLARS INTERNATIONAL JOURNAL of IGBO SCHOLARS FORUM 
for SOCIO-POLITICAL ADVANCEMENT (INC.) Volume 19 No 1, February, 2026 
ISSN: 2476-843x                                   

296 

 

emetọkwa ebe obibi ma na-ebonyekwa ndị mmadụ nje ọrịa dị iche 
iche nke otu n’ime ha bụ nje ‘Covid-19’. Nchọcha ahụ na nke a yiri. 
Mana ebe e mere nke ahụ n’ọdịda anyanwụ Naịjirịa, a na-eme nke a 
n’akụkụ ọwụwa anyanwụ Naịjirịa a kpọrọ Igbo Ẹzaa.   

Atụtụ nchọcha a gbasoro 
Atụtụ a gbasoro mee nchọcha a bụ atụtụ mmetụta ọdịmara. Atụtụ a 
bụ atụtụ na-eleru anya n’emume omenaala Dịka ngosi njirimara mba 
nakwa etu o si emetụta ndị mmadụ. Atụtụ a dabara n’ọrụ a maka na 
o nwere ụzọ ihe abụọ metụtara ọrụ a. Ụzọ ihe abụọ ndị ahụ bụ emume 
omenaala na mmetụta ya nye obibi ndụ. Site n’atụtụ a, e gosipụtara 
mmetụta nke emume omenaala Dịka ọ na-apụta ihe n’otu mba a ma 
ama n’ala Igbo. Ọ bụkwa nke a bụ mbunuche atụtụ a ma bụrụkwa 
mbunche nke ọrụ a.  

Nchịkọta ntụlegharị agụmagụ 
Site na ntụlegharị e mere, a chọpụtara na akwamozu bụ emume a 
ghaghị imere onye nwụrụ anwụ. A chọpụtakwara na ọ na-enwe ọtụtụ 
emume n’ime ya. Nke ọ bụla n’emume ndị ahụ nwere ike imetụta 
ndụ n’ụzọ ọma ma ọ bụ n’ụzọ ọjọọ. Ka ọ dị, ntụleghrị ahụ gosiri na 
o nwebeghi ezi nchọcha doro anya a hụrụla n’etu akwamozu si 
emetụta ahụike ọhanaeze n’Igbo Ẹzaa. Nke a kwadoro mkpa nchọcha 
a dị. E sikwa na ntụlegharị a mata na ịgbado ụkwụ n’atụtụ mmetụta 
ọdịmara bụ ezi atụtụ pụtakarịsịrị ihe Dịka nke e nwere ike ịgbado 
ụkwụ nyochaa mmetụta nke emume omenaala mba ọ bụla. Ọ bụ nke 
a mere e ji họrọ ya bụ atụtụ maka ọrụ nchọcha a. 

Ngosipụta na ntụcha njatụle 

Etu emume akwamozu ọdịnaala si emetụta ahụike ndị mmadụ 
n’Igbo Ẹzaa 

Ịtụfu ozu 

Nke a bụ ụzọ ọjọọ e si eme ozu n’Igbo Ẹzaa. Ẹzaka n’okwu ọnụ ya 
(2025) kwuru na ụdị ozu a na-atụfu bụ ozu onye nwụrụ ajọ ọnwụ. Ọ 
gara n’ihu gosipụta ajọ ọnwụ dị ka: ịda n’ụzọ nwụọ, ịda n’elu nwụọ, 
iwepụ ndụ onwe onye, ịnwụ n’amụghị nwa, mmiri iri mmadụ na ibu 
arụ nwụọ. Dịka o kwuru, a naghị egwu ili miri emi lie ozu onye 
nwụrụ ụdị ọnwụ ahụ kama a na-ahapụ ozu ya n’elu ala ebe ọ na-anọ 
rekaa n’achọghị ịma mmetụta nke isi ya na akụkụ ahụ ya nye ndụ ndị 
mmadụ na ahụike ha. 

‘Ịnụ nri onyi ovu’ Inye nri ngafe 

Nke a bụ inye onye nọ n’ọnụ ọnwụ nri ọ ga-eri laa mmụọ. Inyi ovu 
bụ ịgafe n’ogige jikọrọ ụwa mmadụ na ụwa mmụọ. Mbunuche 
emume a bụ ka ozu nwee ike ọ ga-eji na-ala mmụọ. Onye a na-emere 
ya bụ onye mụtara nwa lụrụla di. Ozugbo a hụrụ na onye ahụ chọrọ 
ikubi ume ikpeazụ, ada ya nwaanyị ga-esi ụdị nri na-amasịkarị onye 
ahụ bịa jiri aka ya nye onye ahụ nri ahụ. Uhuo (2025) mere ka a mata 
na onye ahụ na-akpụ nri ahụ n’ọnụ nwụọ mgbe ụfọdụ. Dịka o kwuru, 
ọ bụ nke ahụ na-abụ ụtọ nke ya bụ emume. Mana Ọdọọdụ (2025) 
n’aka nke ya kwuru na emume ahụ ọtụtụ mgbe na-eme ka onye ahụ 
nyere nri ahụ daa n’ọrịa. Dịka ọ kwadoro, ọ bụrụ na onye ahụ nwụrụ 
anwụ bu ọrịa na-efe efe, inye ya nri ahụ na-abụ ohere ibonye onye ọ 
bụla nyere ya ya bụ nri ya bụ ọrịa ma ọ bụ nje ọrịa ahụ. Nwaigwe 
(2025) gbakwụnyekwara na ọ bụghị sọ onye nyere ya nri nwere ike 
ibute ọrịa kama onye ma ọ bụ ndị ọ bụla mechara rie nri onye ahụ 
rifọrọ. Dịka o kwuru, ndị mmadụ na-emecha rie nri ahụ e nyefọrọ 
onye ahụ nọ n’ọrịa. Ọ kwakwara arịrị na emume ahụ echeela ọtụtụ 
ndị mmadụ n’oke ịta ahụhụ Dịka ha na-eku onye ọrịa na-ekuru ísì ya 
mgbe ụfọdụ tinyere ajọ mmiri ma ọ bụ ọsịsọ nwere ike isi n’ahụ onye 
ọrịa ahụ na-agbapụta.  

‘Ifuchi ẹka l’ọnụ’ Ikpuchi aka n’ọnụ 
Nke a bụ emume e ji eme ka onye nọ n’ọnụ ọnwụ jiri ọṅụ laa ala 
mmụọ. Ọ bụ emume e ji enye onye ahụ anụ ikpeazụ ọ ga-eji na-ala 
mmụọ. Nwankwọ (2025) gbara ama na a na-ewere anụ etinye onye a 
hụrụ na ọ na-anwụ anwụ n’ọnụ ka ọ kpụrụ n’ọnụ nwụọ. Dịka o 
kwuru, ọ na-abụ onye ahụ nwụọ, onye ma ọ bụ ndị nọ ya nso ewepụta 
anụ ahụ n’ọnụ ya taa. Dịka o kwukwara, nke ahụ bụ iji gosi onye ahụ 
na a naghị asọ ya nsọ. Ẹzaka (2025) kwara arịrị na nke ahụ n’oge ahụ 
na-eme ka ndị mmadụ na-eri mmiri ozu. N’ezie, ọ bụ ajọ emume na-
etinye ndị mmadụ n’ikere oke n’ọrịa gburu mmadụ. Nke a bụ maka 
na ndị ma ọ bụ onye riri ihe si n’ọnụ ozu aṅụọla mmiri ozu. Onye 
ṅụrụ mmiri ozu, ebuteela ọrịa na nje ọrịa ọ bụla dị ozu ahụ n’ahụ, 
tinyere nke gburu ozu ahụ.  
 
Ịnyagharị ozu 
Nke a bụ ịgbatị na ịdọgharị ozu ka a ghara inwe nji ya ọ bụla ga-
asụgọ asụgọ. Mbunuche nke a bụ n’ihi nkwenye na ọ bụrụ na e meghi 
ya, onye ahụ ga-enwe nkwarụ n’ụwa ọzọ ọ ga-alọ. A na-eme ya 
ozugbo onye ahụ nwụrụ n’ihi na e kwenyere na o juo oyi, a gaghị 
enwe ike ịdọgharị ma ọ bụ nyagharịa ya. Ọzụm (2025) kwupụtara na 
ụmụ nwoke na-eme nke a n’oge ahụ a naghị akwọ aka nke ha ji asa 
ahụ ma ha mechaa. Dịka o kwuru, ozugbo ha mechara, a na-enye ha 
ihe oriri nke ha na-ebido riwe ozugbo na-achọghị ịma ihe si n’ahụ 
ozu ahụ metụta ha. Ụsụlọ (2025) kwuru na nkwenye ha bụ na ha 
anaghị asọ ozu ahụ nsọ. N’uche ha, ịkwọ aka ma ọ bụ saa ahụ tupu 
ha eriwe ihe bụ akara ịsọ ozu ahụ nsọ. O kwesighi ekwesi n’echiche 
nke ha. Mana ha anaghị ama na nke ahụ abụrụla ụzọ isi bute ọrịa ọ 
bụla onye ahụ bu nwụọ. Ọ bụghị sọ ya, ọ bụkwa ụzọ isi bute nje 
nwere ike ịkpali otu ọrịa ma ọ bụ ọzọ n’ime ha. 

Ihu ozu ẹpụkẹ 

Ẹpụkẹ bụ ntụ ngwakọ uhie, edo na mkpọkọrọ ite e gwere egwe, nke 
e ji mmiri gwọọ n’ụdị dị pọtọ pọtọ. A na-ete ya ozu onye nwụrụ anwụ 

n’ahụ iji mee ka akpụkpọ ahụ ya kwọọ mụrụrụ. Ọ bụ ndị nne nwaanyị 
na-ete ya ozu. Nke a na-emetụta ahụike n’ihi na ndị ahụ na-ete ya 
anaghị enwe ụzọ ha si ekpuchi onwe ha ka ha ghara inwe mmetụta 
nke ozu ma ọ bụ ihe si ozu ahụ n’ahụ. Ọzọ, ha na-etecha riwa ihe 
n’achọghị ịma ụdị ihe ha butere site na mmetụta nke ozu ahụ. E 
wezụga na nke ahụ bụ ịyọ, emume ahụ na-eche ụmụ nwaanyị ahụ 
n’ụzọ ajọ ọrịa na nje ọrịa dị iche iche. 
 
Iwebe ozu akwa na okpu 
Dịka nchọpụta gosiri, a na-ewebe ozu akwa n’ụlọ ma kpube ya okpu 
ozugbo e techara ya ẹpụkẹ. Otu nchọpụta ahụ gosiri na ọ bụ ndị 
okenye ụmụ nna na-eme nke a. Ọmaa n’okwu ọnụ ya (2025), siri 
agụgọ na ndị na-ewebe ozu akwa anaghị enwe ụzọ ha si ekpuchi 
onwe ha ka ha ghara inwe mmetụta nke ihe sitere n’ahụ ozu ahụ. Nke 
ahụ ezuola ime ka ndị ahụ bute ọrịa site n’ozu ahụ.   

 Ịdọwa ozu n’ime ụlọ ka ndị o metụtara zuchaa ma kpebie usoro 
olili na ọkwụkwa ya 

Ogbuewu n’okwu ọnụ ya (2025) kwuru na nke a na-abụ nhụju anya 
n’ebe e mere ya. Dịka o kwupụtara, ozu ahụ nwere ike ịnọ ụbọchị ole 
na ole n’ime ụlọ, ebe a na-eche ndị nwe ya ka ha zukọchaa hụ ya. 
Dịka ọ rụrụ n’ụka, nke a mgbe ụfọdụ na-eme ka ozu ahụ ree, siwa ísì 
n’ime ụlọ ahụ, ebe ndị mmadụ ka bikwa n’ime ya bụ ụlọ. Ịkpọ ozu 
ihu na ikuru ísì ozu ezuola ibonye ndị mmadụ ọrịa.  

Ọnọdụ mkpe nke nwaanyị ajadu 

A chọpụtara na nwaanyị di ya nwụrụ anaghị akpụ isi rue oge a na-
akwa di ya. Dịka Oṅele n’okwu ọnụ ya (2025) kwuru, ọ bụrụgodu na 
o nwere ka ntutu isi nwaanyị ahụ si dapụ, ọ ga-atụtụrụ ya kpuchie 
n’ọba, chekwaa ya rue n’oge ọkwụkwa di ya. Nwaeke n’okwu ọnụ 
ya (2025) gbakwụnyere na a kwawa di nwaanyị ahụ, nwaanyị ajadu 
anaghị asa ahụ n’ime ụbọchị anọ. O mere ka a mata na ọ bụ ụbọchị 
anọ ahụ gachaa ka a ga-akpụ ya isi ma sazie ya ahụ. Nwaanyị nọrọ 

ụbọchị anọ na-asaghị ahụ ga-arịarịrị ọrịa, ọ bụghị kọrọ kọrọ, ọ bụrụ 
ụdị ọrịa ọzọ na-eite n’iru inyi. 
 
Ime ẹkwa/iye ọkụ 
Nke a bụ emume e ji enye ozu ihe oge e lichara ya. Ya bụ emume na-
ewe ụbọchị ise. A chọpụtara na a naghị aza ngwuru ebe a na-eme 
ẹkwa n’ime ụbọchị ndị a na-abụghị n’ụbọchị nke ise bụ ụbọchị 
mmechi nke ya bụ emume. N’agbanyeghi ka ebe ahụ nwere ike 
irudebe inyi, a ga-anọ n’ime na n’elu atụtụ na ureghure eme emume 
niile a ga-eme n’ime oge ahụ niile. Dịka Ọgbanja n’okwu ọnụ ya 
(2025) kwuru, a na-anọ n’elu atụtụ niile dị na ngwuru ahụ na-esi, na-
eri ma na-aṅụkwa. A na-etiwacha ma na-ata akị akwụ na-akaghị aka 
a na-akpọ akọrọcha n’olu Ẹzaa. Ụdị ọnọdụ ahụ ezuola ime ka ndị 
mmadụ rite ọrịa site n’isonye n’iri ihe oriri ọ bụla batara n’ebe ahụ.  
 
Etu a ga-esi gbochie nkwatụ akwamozu ọdịnaala na-akwatụ 
ahụike n’Igbo Ẹzaa 
Inye ohere ọgwụgwọ n’efu 
Nke a ga-eme ka onye ọrịa ọ bụla nwee ike ịga ụlọ ọgwụ. Ọdọọgụ 
n’okwu ọnụ ya (2025) rụrụ ụka na nke a mee, ọ ga-ara ahụ onye ọrịa 
ịnwụ n’ụlọ. Dịka o kwuru, ọ bụrụ na mmadụ nwụọ n’ụlọ ọgwụ, a 
gaghịzị enwe ohere ime emume ịnụ nri onyi ovu, ifuchi ẹka l’ọnụ, 
ịnyagharị ozu na ihu ẹpụkẹ. O mere ka a mata na ọ bụzị ndị ụlọ ọgwụ 
ka ọ dịrị idozi ozu onye ọ bụla nwụrụ anwụ karịa ndị nkịtị.  
 
Inwe ndị ọrụ ahụike ga na-ahụ maka emume ozu 
Emume ozu n’ebe a bụ emume e ji akwado ozu maka olili. Dịka 
Oṅele n’okwu ọnụ ya (2025) kwuru, a na-asa ozu ahụ, gbatịa ya etu 
ọ ga-adị e tinye ya n’ala, yinye ya akwa, buru ya tinye n’akpati ma 
mechie. Ọ gara n’ihu mee ka a mata na ọ bụrụ na e nwee ndị ọrụ 
ahụike na-ahụ maka ụdị ihe ndị a, ndị ahụ ga na-akwado onwe ha 
n’ụzọ pụrụ iche, nke ga na-ewezụga ha n’ibute ọrịa ma ọ bụ nje ọrịa 
site na nkwado ha kwadoro ozu ahụ. Nke ahụ ga-emezi ka ndị mmadụ 

nkịtị ghara inwe ike ịkwado ozu n’agaghị ọzụzụ metụta usoro 
nkwado ozu. 
 
Ndị gọọmenti iwegha ọrụ nchekwa na nkwado ozu 
Nke a pụtara na ọ bụrụ na mmadụ nwụọ, a ga-akpọtụrụ ndị gọọmenti 
na-ahụ maka ịkwado na ichekwa ozu ka ha bịa rụọ ọrụ ahụ. Ọ bụrụ 
ozu a na-eli ozugbo ahụ, ha ga-eji aka ha kwado ya maka olili, ka 
mmadụ nkịtị ghara imetụ ya aka. Ọ bụrụkwanụ ozu a gaghị eli 
ozugbo ahụ, ha eburu ya gaa n’ọba nchekwa ozu gọọmenti, ebe ha 
ga-echekwa ya rue oge gọọmenti nwere ike inyedebe maka ili ozu 
gara ọba nchekwa ozu. Nke ahụ ga-emekwa ka ndị ozu nwụlahụrụ 
zeere ihe ọ bụla ga-eme ka ha nwee mmetụta nke ihe sitere n’ozu ahụ. 
Ụsụlọ n’okwu ọnụ ya (2025) kwuru na nke ahụ mee, a ga-agbanahụ 
ọrịa ma ọ bụ nje ọ bụla nwere ike isi n’ozu ahụ fere ndị mmadụ. 
 
Inye ohere nchekwa ozu n’efu 
Ọ bụ ihe doro anya na dịka omenaala si dị, o siri ike ili ozu ozugbo ọ 
nwụrụ n’abụghị ma ndị nwe ya bụ ozu ha hụrụ ya anya. N’ihi ya, 
gọọmenti ga-ewegha ọrụ ịhụ maka nchekwa ozu ọ bụla na-anaghị ndị 
nwe ya bụ ozu ego. Ọ bụghị sọ ya. Nwaoke n’okwu ya (2025) 
gbakwụnyere na gọọmenti ahụ ga-etikwa iwu n’oge a tụrụ anya na 
ozu ọ bụla agaghị anọfe n’ọba nchekwa ozu. Ọ bụrụ na oge ahụ gafee, 
gọọmenti ewere ozu ahụ Dịka atịtị na ureghure.  
 
Gọọmenti iwepụta oge maka emume akwamozu  
Nchọpụta egosila na enweghi iwu na-achịkwa emume akwamozu so 
n’ihe kpatara ndị ọ bụla ji eme ihe masịrị ha n’akwamozu. Nwaite 
n’okwu ọnụ ya (2025) kwara arịrị etu e si ahapụ ozu n’ụlọ mgbe 
ụfọdụ ísì ya achụọ ndị agbataobi tupu e kwuwe maka olili ya bụ ozu. 
Ọ bụghị sọ nke ahụ, ọ gbakwara ama na ihe nhụji anya nke ụmụ 
nwaanyị di ha nwụrụ anwụ na-agabige mgbe ụfọdụ n’aha ọkwụkwa 
na-eduba ha n’ọrịa mgbe ụfọdụ. Dịka o kwuru, gọọmenti nwere ike 
ịbata n’ụdị iwegha emume ụfọdụ, iti iwu megide emume ụfọdụ 



IGBOSCHOLARS INTERNATIONAL JOURNAL of IGBO SCHOLARS FORUM 
for SOCIO-POLITICAL ADVANCEMENT (INC.) Volume 19 No 1, February, 2026 
ISSN: 2476-843x                                   

302 

 

nakwa inwe ndị ọrụ ahụike anya ha ga-adị n’emume akwamozu ọ 
bụla ịhụ na o nweghi ka e sì sí na ya megide ahụike ndị mmadụ. 

Gọọmenti iwepụta oke ala a ga na-eli ndị nwụrụ anwụ.  

Nwanja n’okwu ọnụ ya (2025) mara amụma na nke a nwere ike ghara 
ịbụ maka ozu ọ bụla nwụrụ anwụ. Dịka o kwuru, ọ ga-abụ maka ozu 
a maghị ezinaụlọ o si ma ọ bụ nke ezinaụlọ ya gbaghapụrụ. Nke a ga-
eme ka a ghara inwe ozu a tụfuru atụfu ma ọ bụ ozu a gbaghapụrụ ka 
ísì ya na-emekpa ndị mmadụ ahụ. 

Nchịkọta 
Nchọpụta si na nchọcha a gosiri na e nwere ọtụtụ emereme 
akwamozu ọdịnaala na-eche ndị mmadụ n’ọrịa na nje ọrịa dị iche 
iche n’Igbo Ẹzaa. Nchọpụta ahụ gosikwara na emereme ndị ahụ ka 
dịkwa ire rue taa. A chọpụtakwara na e nwere ụzọ e nwere ike isi 
gbochie emereme ndị ahụ mana o nwebeghi ihe e mere. Dịka a 
chọpụtara, imirikiti n’ụzọ ndị ahụ bụ gọọmenti ka ha kụrụ isi n’aka. 
Nke a pụtara na ọ bụrụ na gọọmenti tinye ọnụ na aka n’emume 
akwamozu, a ga-enwe ike iwezụga emereme akwamozu ndị na-
emegide ahụike ndị mmadụ, ọ bụghị sọ n’Igbo Ẹzaa kama n’Igbo 
dum na mpụga ya. 

